
Iesu yn Llyfr Datguddiad
Iesu Grist yn crynhoi’r cwbl.
(Datguddiad 19)
Yr Arglwydd Iesu yn ymddangos (3)
Y marchog ar gefn ceffyl gwyn

11 Roedd y nefoedd yn llydan ar agor, ac o’m blaen i roedd ceffyl gwyn â marchog ar ei gefn. ‘Yr Un ffyddlon’ ydy'r enw arno, a'r ‘Un gwir’ ydy enw yr un oedd ar ei gefn. Mae'n gyfiawn yn y ffordd mae'n barnu ac yn ymladd yn erbyn ei elynion. 12 Roedd ei lygaid fel fflam dân, ac roedd llawer o goronau ar ei ben. Roedd ganddo enw wedi ei ysgrifennu arno, a neb yn gwybod yr enw ond fe'i hun. 13 Roedd yn gwisgo mantell oedd wedi ei throchi mewn gwaed, a'i enw oedd ‘Gair Duw’. 14 Roedd byddinoedd y nefoedd yn ei ddilyn, yn marchogaeth ar geffylau gwynion ac yn gwisgo dillad o liain main gwyn glân. 15 Roedd cleddyf miniog yn dod allan o'i geg, a bydd yn ei ddefnyddio i daro'r cenhedloedd i lawr. "Bydd yn teyrnasu drostyn nhw gyda theyrnwialen haearn." Bydd yn sathru’r gwinwryf (sy’n cynrychioli digofaint ffyrnig y Duw Hollalluog). 16 Ar ei fantell wrth ei glun mae'r teitl hwn wedi ei ysgrifennu: 
‘BRENIN AR FRENHINOEDD AC ARGLWYDD AR ARGLWYDDI’ (Datguddiad 19:11-16)

Edrychwch ar ddisgrifiad arall o Iesu.  Dyma ddisgrifiad ohono pan ddaeth i’r byd y tro cyntaf, fel babi bach,
Daeth y Gair yn berson o gig a gwaed; daeth i fyw yn ein plith ni. 
Gwelon ni ei ysblander dwyfol, ei ysblander fel Mab unigryw wedi dod oddi wrth y Tad yn llawn haelioni a gwirionedd. (Ioan 1:14)

Roedd Iesu’n llawn haelioni (gras Duw), ac yn llawn gwirionedd. Mae ei haelioni tuag aton ni, bobl y byd, yn rhyfeddol. A fel rydw i wedi nodi eisoes, mae’r drws dal ar agor i bawb sydd eisiau mynd i mewn i deyrnas Dduw, drwy gredu yn ei fab, Iesu Grist. Ond, fydd y drws ddim ar agor am byth; pan ddaw Iesu’n ôl yr ail-waith nid haelioni, neu ras Duw fydd amlycaf, ond ei farn. Dod yn ôl i farnu’r byd fydd Iesu; barnu pawb – y rhai fydd dal yn fyw a’r rhai fydd wedi marw. 
Dw i wedi sôn yn barod am rai o deitlau Iesu yn Datguddiad 19, sef yr Un ffyddlon’ a'r ‘Un gwir’ ac am y teitl ‘Gair Duw’. Ond mae ganddo deitlau eraill yno hefyd, sef 

BRENIN AR FRENHINOEDD AC ARGLWYDD AR ARGLWYDDI.

Mae Iesu yn uwch na phob brenin a phob arglwydd, mae pawb a phopeth o dan ei draed. Dyma’r awdurdod a’r grym sydd wedi cael ei roi iddo fe; y grym a ddefnyddiwyd i’w godi o farw’n ôl yn fyw, a’i ogoneddu yn y nefoedd. Mae’r math yna o nerth neu rym y tu hwnt i’n deall ni mewn gwirionedd. Ond, mae’r grym yma ar waith ym mywyd pob Cristion; dyma’r grym sy’n newid bywydau ac achub pobl o farwolaeth i fywyd newydd,
Ac yn union fel y cafodd y Meseia ei godi yn ôl yn fyw drwy nerth bendigedig y Tad, dyn ninnau hefyd bellach yn byw bywydau newydd. (Rhufeiniaid 6:4)
[image: image1.jpg]»+ beibl.net



 John Treharne: wedi eu seilio ar anerchiadau a draddodwyd gyntaf yng Nghynhadledd Flynyddol y Mudiad Efengylaidd, Awst 2011

[image: image1.jpg]